
SSoommmmaarreenn  ppåå  HHeellllaauugg  
Av Aasmund Vinje 

 

Eg vaks opp på Vinja med far, mor og fire søsken.  Etter at me var ferdige med 
slåtten heime, flytte heile familien opp på stølen vår på Hellaug.  Då flytte me 
opp med kyrne, hesten og alt utstyr me trong til slåtten der oppe.  Det var river, 
langorv, stuttorv, ljår og bryne.  Dessutan måtte me sjølvsagt ha proviant med. 

Båten hadde me sett på vatnet tidlegare, og me hadde vore oppe med bører og 
lagt i båten ein dag på førehand.  Den dagen me tok ut til Hellaug, hadde me 
hesten med ei stor kløv med oss.  Saman dreiv me kyrne framfor oss.  
Ryggsekkene var godt pakka med klede og ymse småting. 

Turen tok lang tid.  Brekko var tyngste stykket.  Midtvegs var det ein stein som 
vart kalla Kvile.  Der var det alltid pause.  På toppen (Høse) hadde me neste 
pause, med fint utsyn over heile Stordalen. 

Innover mot vatnet gjekk det radig, for kyrne hadde fått teften av Hellaug og 
raska på så snart dei kunne.  Når me kom til Vassenden der båten låg, så vart alt 
det var plass til lasta i den, og eit par av oss sette oss til å ro.  Det var som regel 
to av oss som tok med seg hesten og kyrne vidare innover langs vatnet – forbi 
Øykjanes og Måsanes mot elveosen.  Der laut kyrne, og me som dreiv dei, vassa 
elva.  Stort sett gjekk det fint dersom ikkje elva var for stor.  Kyrne klarte seg 
godt når dei fyrst var komne i gong, og så brukte me hesten til å ri på, så det 
gjekk fint. 

Det var alltid koseleg når far eller mor låste opp døra til hytta.   Her var det berre 
to rom på til saman 17 m2.  I kjøken var det steingolv.  Eg  hadde senga mi der.  
Ho stod heilt nede ved utedøra.  Straks me var komne opp, tok eg meg alltid ein 
tur rundt stølen for å sjå at alt var på plass etter siste sommaren. 

Til vanleg var det to familiar til som flytte til Hellaug på same tid som oss.  Det 
hadde litt å seia kva tid dei var ferdige med slåtten heime.  Var nokon av dei 
komne på Hellaug ein dag eller to før oss, så var det koseleg å treffast igjen. 

Det fyrste måltidet mor laga etter at me kom opp, smakte utruleg godt; 
Heimelaga brød, fersk mjølk og nylaga ripssyltetøy.  Då gjekk praten godt.   

Far var tidleg oppe fyrste dagen.  Då slo han rundt hytta og utover mot 
slipesteinen for at me ikkje skulle trakka ned graset.  Det var viktig. Utedøra 
stod alltid open om dagen.  Når sola kom kl. 7.30 om morgonen, fekk eg ho rett 
i andletet.  Det var vekkjarklokka mi, då laut eg opp.  Frukosten var då klar for 
alle saman. 

Far og Magne – eldste bror min – gjekk i gang med  å slå.  Då var det for oss 
andre å kasta skårane etter kvart som dei slo.  Vêret var til vanleg fint på 
ettersommaren, og det var berre turking på bakken.  Me snudde høyet etter 
middag og sette det i såter om kvelden.  Og så var det neste dag å kasta, snu og 
setja såter igjen.  Det vart mange operasjonar før høyet var turt. 

Me hadde ein slede med meiar under bakre delen.  Framparten feste me på eit 
dròg, for det gjekk over stein og tuver ned til løa.  Når me lesste av ved løa, stod 
øyken heilt nede ved stoveglaset, og der sette han hovudet inn for å få noko 
godt. 

Det var fleire store steinar rundt omkring på Hellaug, der me ungane leika.  Dei 
likaste var Geitasteinen, Hundasteinen og Råsstòvo.  Oppå dei såg me utover 
heile vatnet og stølen. 

Saman med naboen hadde me ein båt på Hellaugvatnet.  Me heldt auga med 
andre sida – om det kom folk – slik at me fekk ro over og henta dei. 

Mjølka laut leverast ned til Frette kvar dag kl. 9.00.  Det var jobben til mor og  
Synnøve på nabostølen.  Med ein 20 liters holk på ryggen og eit spann i neven 
vart det ein slitsam tur kvar morgon.  Dei passa på å handla når dei var nede i 
bygda, og då vart det alltid ei bør tilbake òg. Og når dei så kom tilbake til stølen, 
så var det fullt arbeid i høyonn og matlaging.  Dei hadde ikkje problem med å få 
dagane til å gå. 

Om kveldane var me gutane mykje på vatnet og dorga etter auren.  Det var 
rikeleg av han, men det var no ikkje det me likte best til middags.  Eitt bilete frå 
desse fisketurane står for meg den dag i dag: Det var når det leid mot kveld og 
det vart mørkt på vatnet som låg heilt stilt, berre auren som vakte. Men oppe ved 
hytta sat far og kveikte pipa.  Me såg fyrstikker vart tende.  Dette biletet har 
brent seg fast i minnet mitt, og eg kjem aldri til å gløyma det. 

Det var veldig kjekt å få besøk av  ein skulekamerat på stølen.  Ein gong fekk eg 
besøk av Norvald.  Eg henta han med båten om morgonen, og han var med oss 
heile dagen til eg rodde han over vatnet om kvelden. 

Vegen til Sauda gjekk forbi hytta slik at det var mykje folk å helsa på .  Nokre 
av dei arbeidde på fabrikken i Sauda, og  gjekk heim når dei hadde langfri.  
Turen tok 3,5 time kvar veg. 

Høyet vart køyrt heim om vinteren, og då måtte isen vera trygg.  Dessutan måtte 
det vera ei god snøbraut.  Det kunne av og til vera nokre strie turar. 

Opphaldet på stølen varte som regel i seks veker.  Det var alltid like vemodig å 
forlata Hellaug når slåtten var over.  Me borna måtte vera heime til skulen byrja, 
men mor var igjen åleine nokre dagar saman med buskapen for å nytta graset. 

Siste sommaren  vår på stølen var i 1954.  Etter den tid kjende far og mor seg  
for slitne til å halda fram med stølsliv, og me gutane såg ikkje noko framtid i 
det. 

Etter 1954 har stølen vorte nytta til kulturbeite for storfe, men skogen og braken 
veks meir og meir innover slåtteteigane der me leika som ungar.  Men hytta vert 
brukt om somrane og knyter oss til gode minne. 

